
ПРЕДГОВОР 
 
 

СИНЕСТЕЗИЈА НА ЗБОРОТ 

 
Зборот, мислата, нема ограничувања – не 

постои ни време, ни простор, океанот на 

инспирацијата нема димензионирани куполи од 

карпести ѕидови ни базалт во грлото на 

разбрануваното дно, има само вулканско петно 

полно со емоција ослободена од секакви стеги и 

силно блесната во галаксија од сончеви графеми 

кои мудроумат сред универзумот на биднината. 

Нема правила во структуирањето на мислата 

и токму тука е убавината – во слободата  на изразот, 

во не(о)заглавеноста на стихот, во преточувањето 

на реченицата во стиховен след, во поигрувањето 

со стиховите во прозаичен недоглед... и сѐ така по 

ред, а без некој пропишан редослед, без строга 

стандардизација и со многу имагинација. Едноставно 

– вонтелесно доживување на осликувањето на 

интерниот порив во слив од самосвој спектар од 

бои, на платно создадено по сопствена рецептура и 

со стил на експресија на себството во дискурс на 

мелодична симболичност со акорди на универзалност. 

Во ваквата перцептивна рамка, оживеаните 

рефлексии на сопствената и сеопштата присутност 

во збиднувањата на совремието, генерираат 

анимации од раздвижени слики по транспарентна 

лента од секвенци сензибилизирани со одличјата 

на настанокот, смислата на живеењето, филозофијата 

на светот и вредностите на човекот. 

Во таа насока, книгата „Синестезија на 

зборот“ е мозаик на творби од писателите – членови 

на Друштвото на писатели „Битолски книжевен 



 
7 С И Н Е С Т Е З И Ј А  Н А  З Б О Р О Т  

круг“ (подредени по возраст) на тема Зборот, со 

што го даваме својот придонес кон одбележувањето 

на стогодишнината од раѓањето на Блаже Конески, 

вкомпонирани со колоритот на уметничките дела 

на десет истакнати ликовни уметници (подредени 

по азбучен редослед) кои впечатливо го вдахновуваат 

доживувањето на синестезијата на зборот.  

 

Весна Мундишевска-Велјановска 

 

Синестезијата како појава на соединување 

на перцепциите така што една перцепција стимулира 

појава на други перцепции овозможува на крај да 

се добие сосема нова перцепција која не може да се 

сведе на своите составни компоненти, бидејќи 

дејствува холистички и интегрирано. Способноста 

да се слушнат или да се вкусат боите, а потоа и да 

се допрат тие звуци и бои, да се помирисаат и да се 

вкусат зборовите, да се прочитаат линиите и играта 

на светлината како да се писмо, да се допрат 

значењата како резултат на единствен спој на 

лингвистички и ликовни елементи овозможува 

неповторливо, магично и метафорично искуство. 

Синестезијата ја прави поетската слика богата, 

повеќеслојна, мултидимензионална, хетерогена и 

пулсирачка, бидејќи зборовите се сраснати. Таквиот 

лирски отпечаток овде се обединува и со магијата 

на зборот, бидејќи тука зборот е и средство и 

поетски мотив и слика и ознака и означено и 

субјект и објект и актант и демистификатор и 

индикатор, но и клуч. Оттука синестезијата има и 

експлозивна моќ која се манифестира во процесот 

на рецепција на книжевниот текст, но и при 

интерпетацијата на значењето. 

 

Даниела Андоновска-Трајковска 

„Како да се роди проста и строга македонска 

песна?“ Да се роди со изворот на зборот, да плови 

низ временската оска како свој, да води љубов со 

семантичките структури и со конкретното искуство 

да истече, да се згусне, да се стопи, како вода,   

како мед, како мраз во морето зборови никогаш 

недоискажани. Љубовта од тој заживен глас, знак, 

збор, љубовта од јазикот на неговото течение, да се 

пренесе запишана за да трае и да потсетува на 

големата сила што го разбранувала и го извлекла 

од дамарите по коишто тупотат чалгиите на 

чувствата за повторно и повторно да се овоплотат. 

Љубовта на зборот. Љубовта за зборот.  

Ако гнездото на креативноста во човекот 

несебично се отвори и се почувствува радосната 

возбуда на таа креативна возвишеност, тогаш низ 

спознанието се раѓа уметноста. Продлабочувањето 

во нејзината непосредност го изразува вкусот на 

човечката душа, тланикот на себепоимањето и 

радоста која секој оној кој се израдувал на породот 

од тоа гнездо ја почувствувал. Тој пород и неговото 

дело има начело и духовна сила која сама по себе е 

како нераскинлив вруток што стреми низ еден 

слободен ритам кон својот апсолут. 

 

                                              Елизабета Јончиќ 

Атанас Крстев 

„Композиција“, комбинирана техника 

Радован П. Цветковски 

 

ЗБОРОТ ВО МЕНЕ И ПЕСНАТА 

 

Пред да ја напишам песната, 

го слушам зборот, 

го слушам неговиот ѕвон, 

како грнчарот 

на грнето гласот, 

и заедно пееме 

јас и сонот. 

 

Кога ја пишувам песната, 

како во петолиние 

ја сложувам душата 

по намекта на зборот 

за да се чита 

и без мене 

сонот и мислата. 

Мирјана Крстева Массети 

„А memory“, цртеж, 60x80 cm 

Владимир Костов 

 

ПЕСНА 

„Душо моја, те продадов за песна.“ 

Сергеј Есенин 

 

Долг безгласен плач, проследен со 

обилни солзи, многу тешко се доживува. 

Особено ако тој се однесувa на лице кое е поет 

и сака да напише песна за изгубената сакана. 

Да се напише песна на коjа било тема, 

потребно е да се воспостави дистанца со 

предметот на инспирациjата. Ако се споиш со 

песната, таа, небаре струја, ќе мине низ тебе и 

може да те убие. Или, ако инспирацијата е 

многу силна, ти песната можеш да ја убиеш. 

Значи, мораш да бидеш претпазлив додека 

работиш на неа. Најбезбедно е, место ти, 

„другиот“ во тебе да ја напише песната, твоето 

Alter ego. Инаку, нема уметност, нема песна: 

Со тебе е свршено, со тебе е постапено така 

како смртта со твојата девојка. Ќе те скамени, 

ќе те претвори во споменик што ќе потсетува 

кој ја напишал песната и за кого е напишана. 

Плачи ти колку сакаш, море од солзи пролеј за 

Дулчинеа на твоето срце да ја оживееш, но 

така нема да ја напишеш песната за неа. Затоа 

биди камен, а не срце. Или, во поснослива 

варијанта, биди Дон Кихот кој во своето 

лудило во селанката од Тобоза ја гледаше 

Дамата на своето срце. Немој да мислиш дека 

Беатриче на Данте била не знам што, нешто 

повозвишено од селанка. Изгледала ангел во 

претставата на Данте откога тој се ставил во 

улогата на Дон Кихот. Тоа е версифицирано и 

во нашата народна поезија: 

„Давај ме, мила мамо, давај ме,  

за тоа, мила мамо, Циганче:  

Дење го гледам, мамо, Циганче,  

ноќе при мене галапче!“ 

Така му зборуваше на Ване во една 

меана покрај Драгорот еден пијаница со изглед 

на Едгар Алан По, небаре негова инкарнација. 

Душевната криза, во која Ване се најде по 

смртта на Јасмина, не можеше да ја преброди. 

Се трудеше барем да ја контролира и да не ја 

манифестира јавно пред луѓе, ама имаше 

моменти кога ненадејно ќе излезеше пред 

неговите очи нејзиниот лик и, доживувајќи го 

тоа како психолошки шок, за да не избувне во 

плач пред домашните или пред колегите во 

редакцијата, божем по потреба, ќе ја 

напуштеше просторијата и ќе појдеше во 

тоалетот каде, стегајќи ја устата со едната 

рака, а грлото, до болка, со другата, ќе гргнеше 

во безгласен липтеж кој, во неможноста да 

избие, ќе му ги расцепеше градите. Солзите, 

кои ќе му потечеа обилно, на крајот ќе ја 

пробиеја таа стерна во него и нему ќе му 

олеснеше. Но помислата дека олеснувањето е 

предавство на Јасмина, навреда на нејзиниот 

спомен, пак ќе го фрлеше во психолошка 

криза. Му се советуваше да оди на лекар, но 

одбиваше да се лечи. Одбиваше да прима и 

храна. Го изгуби сонот. Не само психички, 

туку и физички почна да пропаѓа. 

А песни пишуваше. Таа поетска 

активност навидум го одржуваше во живот. 

Но, како наркотик, од друга страна го 

уништуваше зашто песните, не само што не 

допринесуваа да се извлече од кризата, туку му 

ја зголемуваа душевната тегоба. Во ни една од 

нив не успеваше да се изрази целосно и да го 

искаже својот душевен бол. 

Токму во тоа е твојата грешка,  му 

велеше Алан По,  што ти преку песните сакаш 

да се изразиш, што сакаш преку нив да си 

олесниш, да се излекуваш. Сè додека со солзи 

ги залеваш, тие не се песни. И камен да си, сè 

додека од каменот може да се исцеди солза, 

песната не е песна. Преточена, треба во 

крвните садови на песната да потече, како  што 

од казанот, во кој комината врие, се лачи ладна 

ракија. Друг треба да плаче, товариш мој, а не 

ти. Кога ти, како поет, плачеш, смешен си. 

Како што е жалосно беден кловнот кој, 

наместо публиката, самиот се смее на 

сопствените смешки. 

Алан По издаваше приватно списание 

кое го редактираше во една меана покрај 

Драгорот со шише ракија во друштво. 

Еден ден Ване му ја донесе стотата од 

него напишана песна според „совршениот“ 

поетски број сто, а по углед на Дантевата стота 

песна во „Божествената комедија“ со наслов 

„Смртта на Дулчинеа од Тобоза“. 

Тоа е песна! се расолзи По откога ја 

прочита песната.  Ја прифаќам за објавување. 

И тој на лице место му го исплати на 

Ване авторскиот хонорар колку за една „дупла 

препечена“ која тој веднаш ја порача, ја испи 

од чашата на искап, што имаше за последица 

да ја нурне главата врз хартиите со испишани 

песни, растурени на масата, и да рикне во плач 

како Драгорот кога е надојден. 

Андријана Мациев 

Циклус „Вибрации“ – Вардарец, акрил 

Никола Кочовски 

 
МОЕ ДОЖИВУВАЊЕ НА „ТЕШКОТО“ 

ОД БЛАЖЕ КОНЕСКИ 
 

Не можам да не се задржам на песната 
„Тешкото“ од Блаже Конески. Трепетна, 
величествена, возвишена, единствена песна 
која зрачи со силно надарена инспирација сред 
песните – искапнати бисери од самото поетово 
срце останати да сведочат низ светлата иднина 
на големата судбина што е преплавена со 
страдања, и најсурови и најжестоки, така што 
ветува нова вистина. И зборовите немеат кога 
да се изнакажат нови вистини, број да им нема, 
нови страдања и нови страдања, цели векови 
на мачења, на жртви, на цврстина, херојство, 
бестрашност, за кое последна останува да 
зборува тишината и славата. Песна, поетска 
најзбиена епопеја на нашиот народ, во неа секој 
збор отвора простори за многу приказни, но од 
почеток до крај вистинити! Се определувам да 
позборувам за едно двостишие, таму некаде 
кон самиот крај на „Тешкото“: 

„Oд вековно ропство мој народе идеш,  
но носиш ти в срце дар златен и пој...“  
Натамошниов дел од моето искажување 

за големиов наш поет и јазичен научник е дел 
од еден труд на кој уште работам, а сум осетил 
потреба всушност до најкарактеристичното во 
мојот карактер допирајќи се, да проговорам за 
спецификите на моето прозно творештво, та не 
предвидувајќи дека воопшто ќе ми се случи 
оваа потреба да поработам денес на големово 

мое чествување на неговото извонредно значајно 
и славно име, желно ќе го употребам тоа име 
токму со двостишието што малку погоре еве 
стои запишано.                      

 
Внесено е, вистина, на единствено место 

малку послободно, и по нешто од интимниот 
живот на авторот во книгата „Персонална 
библиографија на Никола Кочовски“, моја,    
но не е внесено тука нешто подостатно, 
пообјаснувачко од она што заземaло важно 
место кое ја имало доследноста во влијанието 
врз моето пишување, така што останало 
незабележано тоа прашање, превидено како 
компонента на вистината со која на одреден 
начин свикнал да живее човек навидум 
примолчено. Тоа, живеење на човек навидум 
примолчено, во мојата безгласна доста рана 
практика сред школската врева, претставуваше 
за мене нешто како непишан закон, откако му 
беше принудно затворен чевларскиот дуќан на 
татко ми, и тоа на сатанизирачки начин, како 
поим за почетник, иден капиталист. Знаев дека 
никогаш такво нешто нити сонувал нити можел 
да фантазира татко ми како и оние седумдесет 
и неколку останати чевлари, со стари дуќанчиња 
евидентирани во чевларскиот еснаф на мојот 
град, а покрај тоа уште купишта други видови 
занаетчии, здружени во своите еснафи, кои сѐ 
дотогаш ја претставуваа работната сила на 
Битола, која навистина во моментов не гледам 
смисла да ја донабројам, само ќе спомнам 
неколку видови, сите во доста добра, потребна 
бројност: шијачи на облеки, опинчари, наланари, 
дрводелци, железари, ѕидари изработувачи на 

куќна суредба, изработувачи на храна, како 
готвачи, млекари, пекари, слаткари, па музичари, 
бојаџии и уште полно други професии, поточно 
речено, изработувачки занаетчии, сите со 
сомнение гледани во новото време по големата 
окупација кон средината на векот, како 
уништувачи на среќната иднина на фабричките 
работници, за кои во мојот град немаше 
индустрија, а немаше ниту отворени патишта 
за слободна трговија од други земји, па ете 
така, најголемиот број граѓани останати беа, со 
испозатворени занаетчиски дуќани, без работа, 
макотрпно прехранувајќи ги семејствата и кога 
работеа од утро до вечер. Ученик бев, ама добро 
го разбрав поетот Блаже Конески, мислам, барем 
двапати го имам именувано во тој мој сегашен  
пишуван труд. Поетов вистина со здржан тон и 
зборови им се обрати на големиот број 
обезработени, свесен дека тоа се должи на 
недоволна упатеност на раководствата во 
новиот поредок, во кој, се разбира, мораше 
понекогаш и да се греши, но тоа беше, секако, 
само за привремено. Како и сите седумдесетина 
ситни чевларски дуќанџии, колку што беа 
уредно водени во нивниот еснаф, така и татко 
ми, чевлар, остана без дуќан, па одвај некако 
успеа да најде работа, доста далеку од Битола, 
а јас ја продолжив учителската школа, како 
самјак во некогашната семејна куќа.   

Славица Милева 

„Осамено во зима“,  

акрилик на 200 гр. хартија, 35х25см 

Петре Димовски 

 

МИСЛИ И АКЦИИ 

(извадок) 

 

Емоцијата е светлина за градба на делото. 

Таа го отвора просторот низ кој минува зборот. 

Како да се искажат емоциите во едно 

дело? Дали во тоа е доволен само емотивниот 

изблик кај авторот за да го создаде? Или 

главната улога ја има јазикот? Мојот мајчин, 

македонски јазик. Колку зборовите се моќни да 

ги пренесат сите тие вибрации на емоции до 

слушателот, до читателот, до тој што ќе го 

восприема текстот што го создавам? 

Јазикот има ризница со многу тајни. 

Длабока и исполнета ризница. Имагинацијата 

го пронаоѓа клучот за отворање на таа ризница, 

и кога ќе се отворат тајните, протекуваат 

зборовите, надоаѓаат како буица, се 

преплетуваат и натрупуваат, а од нив треба да 

се создаде делото. Да се умее секој збор да се 

постави на своето место. Во тоа е вештината 

на наимарот, да гради дело со одблесокот на 

зборовите. Цврста и трајна градба. 

Македонскиот јазик ја дава оптималната 

можност, авторот на делото треба да ја 

искористи. Го потврдиле тоа многу автори во 

дела со трајни вредности. 

Македонскиот јазик ја содржи моќта и 

најсуптилните емоции да ги предаде со 

зборови. 

******** 

Во мојата мисла е една глочка. Ја гледам 

само глочката. И почнувам да го чувствувам 

нејзиното дејствие. Потоа се разотвора 

дејствието низ главата, низ еден здив се 

создава расказ. Може да се нагодува дека со 

самото седнување да се напише расказот 

надошол и емотивниот блик, но ќе биде само 

претпоставка. Не може да се најде конкретната 

вистина. 

 

******** 

И, седнувам пред малиот светлосен екран 

низ кој пробива сознанието за една 

емоционална врска со празнината оставена зад 

светлосната рамнина која е само влез во 

непознатата содржина на умствената сфера. 

Таа повлекува со својата праисконска врска 

како дел кој треба да го исполни своето 

присуство со конкретена содржина. што 

отворајќи се, се наметнува со својата постојана 

импулзивност. Светот од кој доаѓам се губи. 

Просторот низ кој лута мислата е неограничен 

и таа никогаш не го допира бескрајот, како 

една нелогична категорија на несфатливото. Во 

тоа зазбивтано пребарување мислата, загреано 

вжештена и полетно разбранувана, ја допира и 

отвора инспирацијата која забрзано ги 

исполнува разгранетите предели во 

дејствувањето на создавање нов свет и нов 

универзум. Тоа е налик на мигновен блесок, 

експлозија од која почнува сè и која константно 

се шири низ тој нов унивезрум на мислата, 

материјализирајќи го времето во креативна 

градба на умот. Длабочината и широчината на 

светлосниот блесок, кој ги простира 

умствените бранови е моето пропаѓање во 

сопствениот интимен свет кој разоткривајќи го 

го пресоздавам. Огновите што разгоруваат 

ослободуваат енергија во која целосно се 

растопувам и сега сум само тој чувствен 

сегмент како дел низ кој се преточува новата 

стварност од создавањето. 

Создавам дело. 

Времето е затворено во набојот на 

умствениот импулс што ќе отвори нов 

експлозивен свет на чувствената, 

емоционалната хемисфера која забрзано го 

отвора новиот простор целосно исполнет со 

сензибилитетот на новото дело што се раѓа. 

Епска форма со арматура од поетичен 

плет низ цврстото наративно тело. Градба што 

ќе трае низ времето и ќе ја простира својата 

структурна мрежа. 

Поетското во прозата е вгнездување на 

душата во телото. Тело без душа е само куп на 

различни елементи, душа без тело е изгубен 

крик во длабочината на времето. Убавината на 

егзистенцијата е во нивниот природен спој што 

им дава постоење, живот и функција. 

Драган Најденовски 

„Предел“, графика, сито печат 

 

 

 



 
25 С И Н Е С Т Е З И Ј А  Н А  З Б О Р О Т  

Панде Манојлов 

 

ЈАЗИЦИ 

 

Сега, 

откако ги извитоперивме јазиците 

во хардвардски и оксфордски, 

почнавме да се прашуваме 

како ли нашите стари луѓе 

зборуваа некогаш, 

дали мојот дедо 

зборувал на македонски јазик, 

дали твојот татко зборувал 

на некој друг јазик: 

шпански, 

германски, 

грчки... 

Зошто? 

Зошто 

мој јазик, 

твој јазик, 

зошто 

кога ти се криеш 

како јазикот на љубовта 

во моите тишини. 

Ивана Настески  

„Сончево оро“, 

графика (акватинта/ линогравура) 

Кире Неделковски 

 

ЛЕКОВИТА ЛЕКСИКА 

 

Мораш да си создадеш свое Море 

Од одбрани зборови и мисли 

Големо колку за сопствените Потреби 

Со доволно јодирана и солена вода 

За забава и Лекување од здодевноста 

За чувствување на своето време 

Кое продолжува да Испарува природно 

Да си Кружи без свое Дно. 

Мораш да си создадеш своја Одбрана 

Околу сопственото Море да има 

Високи Планини 

За да те Штитат од сите Напади 

На времето и луѓето кои минуваат 

И исчезнуваат со својата судбина. 

Лековитата лексика е 

Собраното искуство – 

Чиста и здрава Храна за Употреба 

За верба дека со зборови 

Ќе се Надминат сите Проблеми 

Сите идни години ќе се Испливаат 

И ќе се Стигне 

На другата страна од Морето 

Здрав и способен за нови Забави 

За нови Собирања на духовната сила 

Во себе. 

Никола Пијанманов 

„Лакримоса“, акрилик на панел, 100х90 cm 

Златко Жоглев 

 

КУЌА ОД ЗБОРОВИ 

 

Во тремот мисли се збираат 

И чекаат да влезат 

Во куќата од зборови. 

 

Ходникот полн со 

Жени и мажи стамени 

И зборови неврамени. 

 

Мажите мисли в глава си вијат 

И зборовите ги пуштаат 

Во спалните да спијат. 

 

Во кујната зборовите 

Се готват, се прават и 

Чувства им се додаваат. 

 

Куќа од зборови 

Чардаци на сите страни 

И на нив жените збрани. 

 

Во спалните мажите 

Кротко си спијат 

На чардаци жените 

Со зборови оро вијат. 

 

Куќите од зборови 

Секогаш се чудни 

Дали тие спијат 

Или пак се будни. 

Направете ред  

Во куќите од зборови 

Исчистете ги нивните дворови. 

 

Ако без ред во нив 

Сосила зборови се турнат 

Тие можат многу лесно 

Куќите да ги урнат. 

 

Темелите куќни треба 

Цврсто да се прават 

Збор-алтани во нив 

Треба да се вградат. 

 

Покривот треба од 

Збор-штитник да биде 

Ни дожд, ни снег 

Низ него да не мине. 

 

Само така  

Куќите од зборови  

Стамени ќе бидат 

Без лоша судба 

Некогаш да видат. 

Димитар Солаковски 

„На почетокот беше светлина...“,  

масло на платно 

Милица Димитријовска-Радевска 

 

СЕНКА НА ЗБОРОТ 

 

Ех, кога би знаел зборот 

какви сенки го сенат 

колку од него бараат да го сменат 

да му ја земат душата, 

да го притиснат во најтенкото, 

да го разболат до гушата. 

Ех, кога би знаел зборот 

колку жолтила 

колку горчини крие 

колку тежини му бранат да свие. 

Ех, кога би знаел зборот 

што човекот од него прави 

во какви води го дави, 

во каква сенилност го ваби. 

Ех, кога би знаел зборот 

дека од себе си се срами 

би пукнал како ѓавол пред светлина 

како мудрост пред сетнина. 

Ех, зборот 

задолжен 

зарѓан,  

заматен, 

завратен,  

зазејан... 

Ех, зборот 

сам што се чинува, 

сам што се одминува 

зборот без сетило и без светило 

колку такви зборови си дозволуваме, 

колку такви зборови си намнисуваме. 

Тешко на зборот што не го повеламе 

и повела што нема. 

Тешко на зборот што го отфрламе 

што не го навидуваме. 

Тешко на зборот 

-збор без одговор, 

збор без благослов, 

збор без напрсток, 

збор без лик и наличје, 

збор што гори 

и од оган воскреснува, 

збор што зрее, 

збор што зрачи 

и вистина води 

и водите во вистини ги осветува, 

збор од збор до збор без зазор. 

Александар Тасески Џинго 

„Девојка“, графика/колаж 

Зоран Пејковски 

 

ЗАНЕМЕНИ ОД ЧУДО 

 
Хаотично ме пресретнуваат,  

дури и непознати, 

би рекол, 

несакани зборови, 

кои упорно говорат 

со непристојноста на мојот јазик. 

 
Хаотични се околу мене, 

како од хронична болест 

да се лекуваат. 

 
И мислите ми се разболуваат 

кога предолго престојувам, 

во несоодветниот говор  

на несониците, 

што прскотат 

по огледалата 

на моето одминување, 

изгубен во чекорите 

на времето, 

што го посветувам  

на добрите намери. 

 
Сакам да сум подалеку 

од непристојноста  

на заслужените одговори, 

на студените хоризоти, 

што се пресликуваат, 

за сам да се видам, 

на обезличените остатоци од денот. 

 

Не ги разбирам, 

овие набабрени ракописи, 

сошиени во поставата 

на облаците, 

што ја опседнуваат ведрината,  

на слободниот проговор 

на уметноста, 

стаписана 

од хиероглифите на смртта, 

преблиску вдлабени 

во кревкото месо 

на опстанокот на светот.  

 

Збрлавена интерпункција 

ги нарушува кодовите на правописот 

во обидот да се приговори 

на антиговорот, 

што сите нè надгласува 

занемени од чудо. 

Атанас Крстев 

„Композиција“, комбинирана техника 

Гордана Стојаноска 

 

ЅИДАРИ НА ВЕЧНОСТА 

 

Во срцето на каменот, жива жила. 

Наместо црвена крв, сино мастило 

како штотуку разбуден океан 

ги носи тешките векови 

на својот стрмен тек. 

 

Во срцето на каменот, жива жар. 

Повторно и повторно ја воскреснува 

светлината, 

еднаш запишана и никогаш неизбришана, 

во срцето на каменот... 

горат зборови како факли. 

 

Во срцето на каменот, жива желба. 

Среде сивите шепоти на одминатото време, 

румен вресок на пребликнат восхит 

зборува за младоста која трае 

кога е врзана за зборот. 

 

Во срцето на каменот, жива молскавица. 

Родена за првпат со првото чувство 

кога раката на ѕидарот се пресегнала 

далеку во срцето, длабоко во душата. 

За да ѕида. 

 

Камен над камен, велелепен ѕид 

се издига. 

И немо тврди дека времето е немоќно 

таму каде што зборот е најсилен. 

Мирјана Крстева Массетти 

„Исповед VI“, акрил на платно, 88x122cm 

Мирјана Стојановска 

 

АНАГРАМ 

 

Фонемите што лежат, 

по строго утврден редослед  

на тој единствен ЗБОР, 

ги меморирам, 

ги вкрстувам 

 Нагоре, 

 Надолу, 

Налево, 

 Надесно. 

 

Во фонот на нивниот анаграм 

стои само тој единствен ЗБОР. 

 

Јас станувам ЕДНО  

со неговиот универзум, 

се вклопувам во неговата фрекфенција, 

и станувам рефлексија 

на тој, еден, единствен, ЗБОР. 

Андријана Мациев 

Циклус „Вибрации“ – Желба, акрил 

Весна Мундишевска-Велјановска 

 

КОГА ЗБОРОТ  

СТАНУВА ПЕСНА 
 

Во отсјајот на светкавите траги  

од полжавот на времето 

вгравирани во релјефот 

на една земја – ораница 

посадив Збор. 

 

Нагмечени облаци од страсти 

ми го брануваат кругот  

од меѓниците на погледот. 

 

Во кругот –  

конусна бездна на чувства, 

концентрично семе на родот, 

симболот О... 

Кругот – 

О, 

ОкО, 

ОкнО, 

епицентар на вибрации, 

точка, 

бесконечност, 

мантра на света животност...   

 

И одеднаш Зборот нараснува во песна –  

од никулците  

ритмично сраснати по многужилните рабови  

на кратерот на недогледот, 



 
43 С И Н Е С Т Е З И Ј А  Н А  З Б О Р О Т  

низи озвучени фонеми 

надвиснати како конци од ластарот на Зборот  

ми ги расцветуваат прозорците на согледот. 

Љубица Мешкова Солак 

„Хипокризија“, акрил 

Елизабета Јончиќ 

 

ЗБОРОТ НАШ 

 

Ти, 

знаеш да ме зграбиш како последен здив 

да ме пренебрегнеш и претекнеш, 

па да ме оставиш и остариш 

со најниска доза 

кислородна снабденост 

и да  ме болиш до бескрајот и назад. 

 

Ти, 

знаеш да ме направиш 

меѓу ѕверовите најѕверски 

и додека ми го гризеш срцето 

да ме заблажиш со твојата сладина. 

Да потечеш како вруток 

со капки од душата, да блескаш со голема М.! 

 

Ти, 

зборуваш на мојот свет јазик со голема М 

гориш од дамнини кон вечност. 

Ти што величиш и уништуваш 

сѐ свето и Безимено 

пред тебе 

јас ничкум земјата ја бакнувам. 

 

Ти, 

вдахнат во нашиот плод 

многумина си од нас, 

а сепак, 

единствено мој. 

Во големата М како памук мек 

Во големата М како мевлем лек. 

Воинствен и кроток 

Зборот наш... 

Славица Милева 

„Месечева светлина“,  

акрилик на 200 гр. хартија, 35х25см 



 
48 БИТОЛСКИ КНИЖЕВЕН КРУГ 

Даниела Андоновска-Трајковска 

 

ИЗРОНЕТИ ЗБОРОВИ 

 

Ги истресов ронките од чаршафот  

и не забележав дека сум ги изронила  

и зборовите  

... 

И кога подоцна мислата ми заглавуваше в грло 

во породилни болки и затворено небо 

видов како врапчињата со полни мешиња  

и со клунчиња обесени во сонот 

дремат на една линија на која небото и земјата 

се допираат во бесконечен број точки 

Драган Најденовски 

„Предел“, масло на платно 

Славица Гаџова Свидерска 

 

ПИСМО ЧЕТИРИНАЕСЕТТО 

 

Те барам по патиштата и превалците 

во небезбедните возови на Балканот 

Те барам во вакуум просторот 

меѓу две часовни зони 

во минутите на турбуленција и часовите 

на вонредна состојба 

Те барам во зајдисонцата на Панонија 

и изгрејсонцата над Преспа 

Те барам во речниците и прирачниците за 

толкување 

во меките консонанти и мелодичните акценти 

Те барам во виртуелниот простор и времето 

на моите артерии 

во ножободниот импулс на каменот во 

бубрегот 

во чајот од камилица и хоризонотот 

на замрзнатата река 

Те барам во полиглосијата и немоста 

во најшироката сончева рамнина и нajмрачната 

ќелија 

на мапите, сателитските снимки и патоказите 

во домот што мириса на букови дрва 

и туѓината со вкус на млеко од Татрите 

во облаците пресликани 

на правливите автобуски прозорци 

во тешките ноти на византиското пеење 

и лесните обриси на импресионистичките 

слики 

Те барам на сите јазици што ги знам 

и на оние што допрва ќе ги научам 

ама ти го пишувам само на мојот, 

како што ме научи Петре, 

она што можам да ти го кажам и без зборови. 

Ивана Настески 

„Нежност“,  

графика (акватинта/ линогравура) 

Биљана Т. Димко 

 

НЕИСКАЖАНИТЕ ЗБОРОВИ МИ СЕ 

ГЛАСНИ ТИШИНИ 

      На Конески 

 

Врзана сум за зборот ко со папочна врвца, 

постојано се зачнувам во неговата суштина, 

а формата молчи аналфабетски. 

 

Парам од душава што ја носам, 

Разни рани и болки 

И плетам надеж за утре. 

Неправедно ми се одземени родот и потеклото, 

мала сум, 

а сум распоредена на сите континенти. 

Чекам лебот насушен да биде расечен на 7/8 

и молкум и снажно да ме приберат под одот на 

Тешкото. 

Моја е таа проста и строга песна, 

Со два конца исткаена 

Еве и пролетта дојде, 

Црвена булка од црна земја ќе никне. 

Љубена моја штрекај до бесконечност! 

Никола Пијанманов 

„Портрет на лудиот“,  

акрилик на панел, 100х90 cm 

Никола Илијовски 

 

ГРАДИНА ОД ПРОСТОР И ВРЕМЕ 

 

Во вистината засадив зборови 

и им реков да молчат 

до крајот на времето. 

 

На времето му дадов 

градина од простор за размислување. 

Таму ферментираат сите забранети овошки. 

Од нив правам вино и раздавам по светот. 

 

Така му се насладувам на постоењето. 

 

Во слободата засадив волја 

колку што собира во просторот 

и помислив дека нема што повеќе да кажам. 

 

На слободата ѝ дадов 

градина од време за премислување. 

Таму одново се создаваат сите земски потопи. 

Од нив правам езера и ги вдлабнувам 

таму каде што има простор. 

 

Така му се насладувам на постоењето. 

 

Моите зборови молчеа оти во молк беа родени, 

додека овошките ферментираа 

и времето се опиваше по слободна волја. 

 

 

 



 
56 БИТОЛСКИ КНИЖЕВЕН КРУГ 

 

 

 

Димитар Солаковски 

„Вечер“, масло 

Михајло Свидерски 

 

ЈАЗИКОТ 

 

Прими го ова тешко молчење 

како молитва 

пред тебе 

ти што гледаш назад во вековите 

и напред во времето 

запази ни го зборот од истребување 

скриј го некаде меѓу водите, 

меѓу тишините, 

да не ни исчезне со градот 

и народот 

и книгите. 

Ти, што го знаеш точниот 

број на галаксиите и соѕвездијата 

и секоја ѕвезда што ја именуваш по име 

преброј ги нашите зборови 

од прабабите 

од бабите 

од мајките 

Запиши ги во твојот речник 

на вечноста. 

Нам отпиши ни од товарот 

од бремето, од искушението 

и прости ни 

оти сè ни даде 

и ништо не умноживме. 

Александар Тасески Џинго 

„Гаврил“, графика/колаж 

РЕЦЕНЗИЈА 

 

СИНЕСТЕЗИЈА НА ЗБОРОТ 

 

Зборот e единствен кој ја поседува таа 

вековита и лековита моќ да ги поврзува/обединува 

различните и противречни нешта во човекот, животот 

и светот. Со магијата на зборот синестезијата гради 

мостови од ѕуница кои поврзуваат два брега и две 

стрмнини од љубов и добрина, почит и разбирање, 

взаемност и соработка, доблест за простување. 

Една таква вредност за чест и достоинство во 

македонската културна и книжевна традиција и 

континуитет доаѓа од градот на конзулите Битола  

и од еден знак на неговата идентификација 

Битолскиот книжевен круг. Станува збор за книгата 

Синестезија на зборот приредена од Весна 

Мундишевска-Велјановска, Даниела Андоновска-

Трајковска и Елизабета Јончиќ, во која со поезија и 

проза на тема Зборот се застапени осумнаесет 

членови на Друштвото на писатели Битолски 

книжевен круг. Возвишената убавина на зборникот 

ја дополнуваат дела на десет македонски ликовни 

уметници. Повод за оваа вредносна творечка 

акција е стогодишнината од раѓањето на една од 

најзначајните и влијателни личности на нашето 

македонствување Блаже Конески. Идејата и 

резултатот имаат трајна вредност не само во она 

што веќе е речено, туку и во просторот на 

сопственото постоење/раѓање со потврда оти Битола 

покажува/потврдува оти градовите како и луѓето 

имаат душа. Тоа се оние градови кои имаат 

сопствено минато и во тоа се слични на луѓето, ќе 

запише Исидора Секулиќ. Така и по мостовите од 

ѕуница можат да поминуваат само одбраните и 

добронамерни луѓе, а меѓу нивните градители 

посебно место и значење имаат писателите. Оние 

не ретко чудни и неразбрани луѓе од нивното 

опкружување како субјекти на иднината кои чекорат 

пред сопственото време. Со нив условно може и да 

се дообјасни/дорече синестезијата создадена со 

спонтани и субјективни асоцијации како надојдени 

води од различни сетила кои ете за чудо големо го 

остваруваат невозможното соединување, поврзување 

и обединување. 

Зборникот Синестезија на зборот има 

сопствена хронологија што секако посебно треба 

да биде истакната како потврда за трудот на трите 

дами кои го приредија со постапка која ги 

посведочува нивните дарби и знаења. Тоа го 

проследуваме во кратките и содржајни уводни 

текстови/обраќања за намерата и целта на проектот, 

подредувањето на авторите по возраст и биографските 

белешки. Секако тоа не била мачна работа, но 

треба да се има чувство да се одбере и одбрани 

својот творечки предизвик. На страниците од книгата 

пред љубопитството на читателите се припадници 

на различни генерации писатели во современата 

македонска литература кои покажуваат една 

насекојдневна и би додале ретка одлика на мајстори 

на зборот кои имаат модерен творечки сензибилитет 

од една и автохтона поетика препознатлива и без 

нивна творечка идентификација од друга страна. 

Оттука и Битола со своите писатели, театарот, 

музеите, културните и книжевни манифестации 

има бележито место на македонската мапа на 

трајни духовни и материјални цивилизациски 

вредности. Зборот е знак на препознавање и 

пресоздавање, тој е мисла, убавина и слобода, 

татковина и вековнина. Како сегашност ги поврзува 

минатото и иднината не само како право и 

привелигија, туку и пред сѐ како одговорност пред 

зборот. Поетот пеејќи за зборот во себе и во 

песната или пак раскажувачот и романсиерот кој се 

одредил да пишува за песната се во потрага по 

мајчиниот македонски збор. Покажуваат оти се 

потомци на македонските просветители и автори 

на новата македонска книжевност Јоаким Крчовски, 

Кирил Пејчиновиќ и Теодосиј Синаитски од втората 

половина на деветнаесеттиот век. Храбри и мудри 

луѓе кои на најдобар начин ја заокружуваат 

многувековната традиција на хагиографската/ 

црковната книжевност и за првпат народниот говор 

го внесуваат во богослужбите и во литературата. 

Едноставно и уверливо во предговорот кон    

делото Утешение грешним (1840) на Пејчиновиќ 

најбележитиот македонски печатар Синаитски како 

подарок не нуди збор од злато и сребро кои лесно 

се прекршуваат, се свиткуваат, туку го дарува 

клучот од железо и челик кој не се крши, а ги 

отвора сите срца и врати. Тој клуч е народниот 

збор задоен со македонско мајчино млеко. 

Насловите преземени од творбите на 

застапените автори во зборникот за единството на 

мислите и акциите, јазиците или за лековитата 

лексика всушност се возвратена мера на акцијата 

за македонцките работи на знаменитиот Крсте 

Мисирков. Имено својот македонски јазик треба да 

се милуе/сака исто како што се почитува и сака 

сопствениот народ. Зборовите се ѕидари на вечноста, 

пред нив сме занемени од чудо зашто сознаваме 

оти секој народ ја пее својата песна по која светот 

го знае и паметува, а во сенката на зборот не е само 

нашата оддишка од животот мачен, туку таа е 

мелем за сите страдања и рани. Кога зборот 

станува песна? Така како што камен по камен се 

гради домашното огниште или онаа опеана куќа од 

зборови во која со мерак и разбирање се редат 

зборовите заедно со нивната мисла и смисла се 

раѓа строгата, едноставна, но преубава македонска 

песна на која повикува Конески. Како општочовечка/ 

универзална придобивка ја исчитуваме и во текстот  

мое(то) доживување на Тешкото од Блаже Конески 

со поуката оти долго се мисли и премислува па се 

создава песната како егзистенцијален тестамент. 

Неговото величество Зборот наш или 

изронетите зборови како најубави и мирисливи 

цветови во четиринаесетото писмо нѐ воведуваат 

во вечноста на градината од простор и време. Би ги 

додале мудрите кажувања/аманети на Конески оти 

јазикот е нашата единствена татковина и додека го 

поседуваме македонскиот литературен јазик ја 

имаме татковината. Со него таа се сака и се брани. 

Битолските автори во зборникот Синестезија на 

зборот буквите и мислите за него ги престоруваат 

во акција. Весна Мундишевска-Велјановска, Даниела 

Андоновска-Трајковска и Елизабета Јончиќ луцидно 

како да покажуваат оти убавите зборови ги има и 

премногу во животот и во светот, и тој, зборот во 

проектот што е пред нас е лице и наличје и е 

престорен/пресоздаден во акција. Тие само нѐ 

потсетуваат на древната и единствена вистина оти 

само големите и добри дела на човекот се единствена 

мера за него. Мерата што ја постави Блаже Конески 

како искуство од сопствената длабока и прониклива 

вслушнатост во аманетите, во сигналите до 

потомствата на Климент Охридски, Крсте Мисирков, 

Кочо Рацин. 

                                                                                                           

Васил Тоциновски 

ЗА АВТОРИТЕ 

 
ПИСАТЕЛИ: 

 

Радован П. Цветковски (1931 год., с. Сопотница, 

Демирхисарско) е поет, раскажувач, литературен 

критичар, писател за деца и млади, и фолклорист. 

Долго време бил во редакцијата на списанието 

„Развиток“ од Битола. Член е на Друштвото на 

писатели на Македонија, на Македонското научно 

друштво – Битола и на Друштвото на фолклористите 

на Македонија. Бил член на Советот на Собранието 

на Друштвото на писателите на Македонија и еден 

од покренувачите на манифестацијата „Тумбе Кафе 

– кафе песна“ од 2011 година. Соработувал со повеќе 

македонски и странски списанија и весници. 

 

Владимир Костов (1932 год., Битола) дипломирал 

на Филозофскиот факултет во Скопје, а работел 

како професор на Педагошката академија во 

Битола од нејзиното основање па сè до своето 

пензионирање. Бил еден од основачите, како и 

главен уредник на списанието „Развиток“. 

Инаугуриран е во доктор на филолошките науки 

при Универзитетот „Св. Климент Охридски“ – 

Битола. Добитник е на повеќе награди и признанија. 

За литературна дејност одликуван е со орден 

„Заслуги за народ со златен венец“. Неколку 

негови дела се сценски изведени од Битолскиот 

народен театар. Има објавено 17 романи, 10 збирки 

новели и раскази и 8 книги за деца и млади. 

Застапен е во антологии на македонскиот расказ 

кај нас и во светот. Во 2015 година проф. 

Владимир Костов е избран за почесен член на 

Македонската академија на науките и уметностите. 

Никола Кочовски (1933 год. Битола) е прозаист. 

Завршил Филозофски факултет – книжевност. 

Работел како професор. Член е на Друштвото на 

писателите на Македонија, бил уредник на неговото 

гласило „Стожер“ и на битолски „Развиток“. 

Објавувал во речиси целата македонска литературна 

периодика и пошироко. Пишува и критики. 

Наградуван за романите: „Малата Билја“ (специјална 

награда на „Мисла“) и „Бреме“ („4-ти Ноември“) и 

редакциски награди за повеќе раскази. 

  

Петре Димовски (1946 год., Брод, Битолско) е      

поет, прозаист, драмски писател, организатор на 

манифестации. Бил уредник на списанијата 

„Развиток“ и „Современи дијалози“, главен уредник 

на „Раст“ и на „Стожер“ (Друштвото на писателите 

на Македонија). Автор е на над 40 дела. Добитник 

е на високи награди и признанија. Преведуван е на 

повеќе јазици. Член е на Друштвото на писателите 

на Македониjа, а почесен член на Униjата на 

независните бугарски писатели. 

 

Панде Манојлов (1948 год., с. Породин) е поет, 

прозаист, критичар и новинар. Автор е на 30 книги 

поезија и проза за возрасни и млади. Добитник е на 

повеќе значајни награди од областа на литературата. 

Неговата поезија преведена е на повеќе странски 

јазици. Член е на Друштвото на писателите на 

Македонија, Македонското научно друштво – Битола 

и на Битолскиот книжевен круг. Почина во 2020 год. 

 

Кире Неделковски (1954 год., Битола) завршил 

Педагошка академија во Битола, група Македонски 

јазик. Пишува пооезија. Бил уредник во списанијата: 

„Развиток“, „Стожер“ и „Раст“. Член е на ДПМ од 

1989 година. Бил секретар за меѓународна соработка 

во ДПМ. Учесник е на бројни книжевни колонии, 

работилници и други книжевни манифестации. 

Неговото творештво е застапено во бројни книжевни 

списанија и избори на песни. 

 

Златко Жоглев (1959 год., Битола) е универзитетски 

професор по социологија на Универзитетот „Св. 

Климент Охридски” – Битола каде во два мандати 

бил ректор. Автор е на 4 универзитетски учебници, 

3 учебни помагала (скрипти) и 7 книги. Има една 

коавторска книга поезија, книга со кратки раскази 

и 3 песнарки-боенки, над 200 научни, стручни и 

научно-популарни трудови, над 100 статии и над 

100 книжевни рецензии. Член е на Здружението на 

социолози на Македонија, Македонското научно 

друштво – Битола, Српската академија за образование 

– Белград, Друштвото на писатели на Македонија, 

Битолскиот книжевен круг и на многу научни и 

стручни здруженија. Бил член на редакцијата на 

списанието „Современи дијалози“. 

 

Милица Димитријовска-Радевска (1967 год.,       

с. Вирово) е поетеса и книжевен критичар. Автор е 

на пет стихозбирки, а коавтор е на стихозбирка и 

едно наставно помагало. Учествувала на повеќе 

книжевни манифестации и научни средби. Нејзината 

поезија е преведена на српски, англиски, романски 

јазик и објавувана во литературни списанија и 

билтени.. Член е на Друштвото на писателите на 

Македонија, на Битолскиот книжевен круг и на 

Македонското научно друштво – Битола. 

 

Зоран Пејковски е редовен академик на Руската 

Федерација, почесен амбасадор на мирот во 

институцијата Светски амбасадори на мирот, 

единствен натуралист во македонската литература, 

а во 2018 год. се здоби со титулата Европски 

писател на поезијата и уметноста од ЕУ. Автор е на 

голем број книжевно-драмски, поетски, прозни, 

научни и публицистички остварувања. Преведуван 

и препејуван е на повеќе светски јазици. Негови 

книги преведувани се и издадени во странство, а 

неколку негови драмски текстови се одиграни на 

повеќе театарски сцени во Црна Гора, Србија, 

Русија, Франција, САД, Белгија и др. 

Член е на Друштвото на писателите на 

Македонија од 1995 година, член на Македонското 

научно друштво – Битола, како и член на Сојузот 

на писателите на Украина. Добитник е на повеќе 

домашни и странски награди и признанија. 

 

Гордана Стојаноска (1969 год., Битола) е доктор 

по социолошки науки и работи како вонреден 

професор на Педагошки факултет – Битола, 

Универзитет „Св. Климент Охридски“ – Битола. 

Автор е на две коавторски поетски книги. 

Добитник е на наградите Nosside XXVII th, 2011 

Италија; „Владимир Костов“ 2014 и лауреат 

„Григор Прличев“ за најдобра поема 2017 година, 

НУ Центар за култура „Григор Прличев“ – Охрид. 

 

Мирјана Стојановска (1971 год., Битола) член е 

на Друштвото на писателите на Македонија од 2007 

год., член на Претседателството на ДПМ во период 

од 6 години и прв претседател на Клубот на писателки 

„Даница Ручигај“ при ДПМ (2014-2018). Автор е 

на 8 книги поезија и една книга кратки раскази, а 

приредувач е на 4 поетски зборници. Преведена е 

на германски, англиски, српски и романски јазик. 

Го води Здружението за наука и култура „НОВА“ и 

меѓународниот поетски фестивал „Поетски синтези“ 

во рамките на Битолско културно лето. 

Весна Мундишевска-Велјановска (1973 год., 

Битола) е член е на Друштвото на писателите на 

Македонија, на Македонското научно друштво – 

Битола и на Битолскиот книжевен круг. Автор е на 

13 книги поезија, 2 книги со критичко-есеистички 

текстови и коавтор на книга со песни за деца, а 

автор и коавтор е и на 6 стручни книги. Нејзината 

поезија е преведена на повеќе странски јазици. 

Застапувана е во антологии. Добитник е на награди. 

 

Елизабета Јончиќ (1976 год., Прилеп) е дипломиран 

професор по македонски јазик и книжевност. 

Автор е на четири книги поезија. Пишува и проза и 

драмски пиеси за деца и возрасни. Има објавено 

повеќе стручни трудови од областа на книжевната 

критика. Основач и претседател е на Културно 

иновативен клуб Новаци. Член е на Друштвото на 

писателите на Македонија, на Македонското научно 

друштво – Битола и на Битолскиот книжевен круг 

каде е претседател од 2018 година. 

 

Даниела Андоновска-Трајковска (1979 год., 

Битола) е поет, прозаист, книжевен критичар, 

уредник на списанија, доктор на науки и 

универзитетски професор. Член е на Друштвото на 

писатели на Македонија, на Битолскиот книжевен 

круг, била претседател на Уредувачкиот совет на 

Македонското научно друштво – Битола, главен 

уредник на списанијата „Раст“, „Современи дијалози“ 

и уредник на „Книжевни елементи“. Има објавено 

над 100 научни трудови, книжевни рецензии и 

осврти, 8 поетски книги, книга со раскази, 

коавторска песнарка, две стручни книги и еден 

универзитетски учебник. Добитник е на неколку 

книжевни награди меѓу кои Караманов 2019, 

„Крсте Чачански“ (2019), „Празник на липите“ (2018) 

и „Ацо Шопов“ за поетската книга „Математичка 

поезија“ објавена во 2020 год. (ДПМ). Преведена е 

на над 15 јазици и објавувана во антологии и 

книжевни списанија. 

 

Славица Гаџова Свидерска (1984, Битола) е поет, 

есеист, преведувач, истражувач, доктор на филолошки 

науки. Објавила 4 поетски збирки и три книжевно-

научни монографии. Добитничка е на наградите 

Енхалон на Струшките вечери на поезијата (2012), 

Караманов (2016), Лирата на Орфеј во Пловдив, 

Бугарија (2019). Нејзината поезија е преведувана на 

англиски, кинески, иврит, чешки, српски, хрватски, 

босански, бугарски, албански и турски јазик. 

 

Биљана Т. Димко (1990, Битола) е новинар и 

професор по македонски јазик и книжевност. 

Пишува поезија, куси раскази и есеистика. Член е 

на Друштвото на писателите на Македонија и на 

Битолскиот книжевен круг. Автор е на 4 книги 

поезија, а автор е и на радиски и телевизиски 

емисии. Нејзините куси раскази и поезија се 

преведени на српски, англиски, германски и 

француски јазик.  

 

Никола Илијовски (1991 год., Битола) е поет, 

раскажувач и книжевен критичар. Автор е на 5 

книги поезија и една книга раскази. Претседател е 

на Здружението за книжевен развој НОВ 

ВАВИЛОН, Битола. Активно ги поддржува 

младите автори во Републиката по патот на 

нивната книжевна афирмација и објавува свои 

прилози во домашните списанија за литература. 

Член е на Друштвото на писателите на Македонија 

од 2014 година. Живее во Битола и работи како 

адвокат од 2017 година.  

Михајло Свидерски (1991 год., Битола) е прозаист, 

поет, преведувач. Автор е на збирките поезија „Низ 

сонот од магли и дождови“ (2013), преведена и на 

бугарски (2013), „Ѕвезди што спијат“ (2017), 

„Граници“ (2020). За романот „Бело и Црвено“ (2014) 

ја добива наградата НОВИТЕ за најдобар дебитантски 

прозен ракопис, кој исто така е објавен на бугарски 

јазик во 2016 година. Романот „Последните денови 

на Ханс“ (2019) влегува во потесен избор за 

наградата „Роман на годината“ и „Наградата за 

литература на ЕУ за 2020 (EUPL)“. 

 

 

ЛИКОВНИ УМЕТНИЦИ: 

 

Атанас Крстев (1948 год., Гевгелија) е сликар и 

графичар. Завршил Факултет за ликовни уметности 

и Педагошка академија во Скопје Автор е на 

самостојни и групни изложби. Неговите дела се дел 

од приватни колекции во земјата и во странство. 

Член е на ДЛУГ. Живее и твори во Гевгелија.  
 

Мирјана Крстева Массетти (1979 год., Скопје) 

дипломирала на Академијата за ликовна уметност во 

Благоевград, Бугарија, во класата на проф. Борислав 

Стоев. Оснивач и член е на Мултимедиа Центар од 

Гевгелија и член на Друштвото на ликовни уметници 

на Гевгелија. Член е на ДЛУМ од 2010 година. 

 
Андријана Мациев (1980 год., Скопје) дипломира 
на Факултетот за ликовни уметности во Скопје. 
Член е на ДЛУМ. Има остварено повеќе самостојни 
изложби во Скопје, Прилеп, Кавадарци, Гевгелија, 
Белград, Софија, а учествува и во групни изложби и 
манифестации во Македонија и во странство. 
Живее и работи во родниот град. 

Љубица Мешкова Солак (1975 год., Скопје) живее 
и твори во Битола. Дипломирала на отсекот графика 
со конзервација и реставрација на ФЛУ Скопје. 
Остварила многу самостојни изложби во Македонија 
и во странство (Берлин, Софија, Истанбул, Париз), 
а во соработка со модни брендови изложува во Дубаи, 
Катар, Кувајт, Бахреин. Добитник е на награди. 
Член е на ДЛУМ, ИКОМОС, ДЛУБ. 
 
Славица Милева (1976 год., Скопје) завршила 
Висока  школа во Белград, Србија, област – бизнис 
администрација и менаџмент; и Економски факултет 
во Скопје, област – маркетинг. Учествува на ликовни 
колонии и манифестации во Македонија и во 
странство. Живее, работи и твори во родниот град. 

 
Драган Најденовски (1956 год., с. Брод) е член на 
ДЛУМ и ДЛУБ. Веќе 35 години работи како 
самостоен уметник. Добитник е на повеќе награди 
и признанија. Самостојно има излагано во Битола, 
Скопје, Прилеп, Неготино, Струмица, Кавадарци, 
Сараево (БиХ), Пазарџик (Бугарија) и многу други. 
 
Ивана Настески (1981 год., Тетово) завршува Факултет 
за ликовни уметности во Скопје во 2004 година, а 
постдипломски студии (графички оддел) завршува 
на истиот факултет во 2009 година. Член е на ДЛУМ 
од 2009 година. Учествува на многу интернационални 
изложби. Живее и работи во Тетово. 
 

Никола Пијанманов (1981 год., Струмица) своето 

ликовно образование го започнал во Средното 

уметничко училиште „Лазар Личеновски“, а го 

заокружил на Факултетот за ликовни уметности во 

Скопје. Автор е на многу изложби, сценографии, 

мурали. Живее и работи во Струмица. 

Димитар Солаковски (1975 год., Битола) завршил 

сликарство со конзервација и реставрација на 

Факултетот за ликовни уметности во Скопје во 

класата на Танас Луловски. Член е на ДЛУМ, 

ДЛУБ и ИКОМОС. Учесник е на многу изложби и 

добитник на награди. Живее и работи во Битола. 

 

Александар Тасески-Џинго (1976 год., Прилеп) 

завршил Факултет за ликовни уметности во Скопје, 

отсек графика со графички дизајн. Работи како 

костимограф, како и сценографија и графички дизајн. 

Учествува на изложби и ликовни колонии во 

Македонија и странство. Живее и работи во Прилеп. 

